ЎЗБЕКИСТОН  РЕСПУБЛИКАСИ  НОМИДАН

Ҳ У К М

2025 йил ноябрь ойининг 26 куни, жиноят ишлари бўйича Олмалиқ шаҳар суди, суд биносида, очиқ суд мажлисида, раислик қилувчи судья М.Каюмов, судья ёрдамчиси А.Йўлдошевнинг котиблигида, тарафлардан давлат айбловчиси Олмалиқ шаҳар прокурорининг ёрдамчиси А.Шамсуддинов, вояга етмаган жабрланувчи Э.Умирзоқованинг қонуний вакили Х.Пардабаева, судланувчи Б.Наурузов ва унинг ҳимоячиси адвокат Ш.Муминовнинг иштирокида, Наурузов Бунёд Тохировичга нисбатан 1-1110-2503/472-сонли жиноят ишини кўриб чиқди. Иш ҳужжатларига кўра:

Наурузов Бунёд Тохирович (Nauruzov Bunyod Toxirovich) 1991 йил 24 августда Тошкент вилоятида туғилган, миллати уйғур, Ўзбекистон фуқароси, маълумоти ўрта, оилали, уч нафар фарзанди бор, ёлланма ишчи, судланмаган, Тошкент вилояти, Олмалиқ шаҳар, Олмалиқовул МФЙ, Фурқат кўчаси, 11-уй, 43-хонада яшовчи, иш бўйича муносиб хулқ-атворда бўлиш ҳақида тилхат эҳтиёт чораси қўлланилган, айблов хулосаси нусхасини 18.10.2025 йилда олган. 

Ўзбекистон Республикаси ЖК 266-моддаси 1-қисми билан айбланган.

Суд, судланувчи ва жабрланувчининг қонуний вакилининг кўрсатувларини тинглаб, тўпланган далилларни текшириб, жиноят ишидаги ҳужжатларни таҳлил қилиб, тарафларнинг музокаралари, судланувчининг ҳимоя нутқи ва охирги сўзини эшитиб, қуйидагиларни

А Н И Қ Л А Д И:

Б.Наурузов, 2025 йил 4 август куни соат тахминан 16:00 ларда, бошқарувидаги давлат рақам белгиси 10 О 631 МВ бўлган “Дамас” русумли автомашинани Олмалиқ шаҳар “Хамза” МФЙ, Эхтиром кўчасидан ўтган автомабил йўлида ҳаракатланиб амалдаги “Йўл ҳаракати Қоидалари”нинг 2,3,4 ва 11-банди “г” қисми 77-банд 3-қисми яъни 2-банди таълабларига кўра, “Ўзбекистон Республикаси йўлларида транспорт воситаларининг ўнг томонлама ҳаракатланиш тартиби белгиланган”, 3-банди талабларига кўра, “йўл ҳаракати қатнашчилари юқоридаги Қоидаларни ва унда келтирилган йўл белгилари, йўл чизиқлари талабларини билишлари, уларга сўзсиз амал қилишлари шарт”, 4-банди талабларига кўра “йўл ҳаракати қатнашчилари йўлдаги бошқа ҳаракат қатнашчиларининг ҳаракатланишига тўсқинлик қилмаслиги ва хавф туғдирмасликлари керак”, 11-банди “г” қисми талабларига мувофиқ “хайдовчи харакатланиш жараёнида пиёдалар, болалар, ногиронлар қарияларга ва велосипедчиларга нисбатан эхтиётсизлик чораларини кўриши керак” ва 77-банди талабларига кўра, “ҳайдовчи ҳаракатланишнинг серқатновлигини, транспорт воситасининг ва юкнинг хусусияти ҳамда ҳолатини, йўл ва об-ҳаво шароитини, шунингдек, ҳаракатланиш йўналишидаги кўринишни ҳисобга олиб транспорт воситасини белгиланган тезликдан оширмаган ҳолда хавфсизликни таъминловчи тезлик билан бошқариши керак, тезлик ҳайдовчига ушбу Қоидалар талабларини бажариш учун транспорт воситасининг ҳаракатланишини доимий назорат қилиб бориш имкониятини бериши керак, ҳайдовчи транспорт воситасини бошқариш пайтида аниқлай олиши мумкин бўлган хавф юзага келса, у транспорт воситасининг тезлигини тўлиқ тўхташни таъминлайдиган даражада камайтириши ёки тўсиқни бошқа ҳаракат қатнашчилари учун хавф туғдирмаган ҳолда айланиб ўтиш чораларини кўриши керак”, деб кўрсатилган талабларга риоя қилмасдан, эҳтиётсизлик ва ўз-ўзига ишониш оқибатида, ўзига нисбатан ўнгдан чап томонга ўтаётган Э.Умирзоқовани уриб юбориб йўл-транспорт ҳодисаси содир этган. ЙТХ натижасида пиёда Э.Умирзоқова тан жароҳати олиб, Олмаллиқ шаҳар марказий шифохонасига мурожаат қилган.

Судга оид тиббий экспертизасининг 08.10.2025 йилдаги №1314-сонли хулосасига кўра, Э.Умирзоқовада “бош мия очиқ жароҳати, бош мия лат ейиши оғир даражаси, бош мия чап чакка тепа енса соҳаси эписубдурал гематомаси ва гидромаси ўнг тепа соҳаси субарохноидал қон қуйилиши-қоринчага ўтиши билан дифуз аксионар синдром, чап чекка тепа суяги асосга ўтиб синиши” каби тан жароҳатлари оғирлик даражасига кўра ҳаёт учун хавфли бўлган оғир тан жароҳати  тоифасига кириши аниқланган.

Судга оид автотехника экспертизасининиг 07.08.2025 йилдаги №443-444 сонли хулосаларига кўра, мазкур ЙТХ шароитида пиёда Дамас-2 русумли давлат рақам белгиси 10 О631МВ транспорт воситаси хайдовчисининг харакати учун хавф туғдирган ҳолда, хайдовчига нисбатан ўнг томондан чап томонга светафорнинг тақиқловчи қизил ишорасида тўқнашув нуқтасига қадар 8.4 метр масофага ўртача 10.2 км/соат тезлик (Х.Сулаймонова номидаги республика суд экспертиза марказининг 3 ёшдан 60 ёшгача бўлган пиёдаларнинг харакат тезликлар жадвалига асосан)да ўртача югуриб харакатланган вақтида воқеа жойида 60 км/соат тезликда харакатланган “Дамас-2” русумли давлат рақам белгиси 10 О 631 МВ бўлган транспорт воситаси воқеа жойидан тезликларга мос равишда 49,4 метр узоқлик масофада бўлганлиги, Дамас-2 русумли транспорт воситаси ҳайдовчиси ўз вақтида кескин тормозланиш йўли орқали тўхтатиб ЙТХни олдини олиб қолиш учун техник имкониятга эга бўлганлиги, ҳайдовчининг ҳаракатлари амалдаги “Йўл ҳаракати қоидалари”нинг 77-банди 3-қисми ҳамда 11-банди “г” қисми талабларига зид бўлганлиги аниқланган.
Суд мажлисида судланувчи Б.Наурузов айбига тўлиқ иқрорлигини билдириб қуйидагиларни, 2025 йил 4 август куни соат тахминан 16:00 ларда автомашинасини бошқариб Олмалиқ шаҳар “Радуга” худудидан “Ойдин” худуди томон тушганлигини, Олмалиқ шаҳар “Хамза” МФЙ, Эхтиром кўчасида жойлашган чоррахага яқинлашган вақтида ҳаракат тезлиги тахминан 60 км/с бўлганлигини, у светафорга етиб келган вақтида яшил чироғи ёниб турганлигини, чоррахадан ўтиб ҳаракатни давом эттирганлигини, пиёдалар йўлагига яқинлашган вақтида, унга нисбатан ўнгдан чап томонга ҳаракатланаётган пиёдани кўрганлигини, пиёда харакатланиб келаётганлиги сабабли унга ҳаракатни тўхтатиш учун огохлантирувчи сигнал босганлигини, бу вақтда у билан оралиғ масофаси тахминан 5 метр бўлганлигини, шунда пиёда ҳаракатни тўхтатмасдан йўналиши бўйлаб югурганлигини, пиёда югуришни бошлаган вақтида тормозни босиб автомашинани чап томонга олиб қочганлигини, аммо у автомашинани олиб қочган томонга пиёда югурганлиги сабабли автомашинанинг олд ўнг томони билан уриб юборганлигини, тўқнашув пиёдалар чизиғида содир бўлганлигини, пиёда олдинга отилиб кетганлигини, у тўқнашув жойидан тахминан 10 метр ўтиб автомашинани тўхтатганлигини, сўнг автомашинадан тушиб пиёдани олдига борганида, у хушсиз ҳолатда ётганлигини кўрганлигини, сўнг пиёдани автомашинасига юклаб, Олмалиқ шаҳар марказий шифохонасига олиб борганлигини, ҳозирда қилмишидан чин кўнгилдан пушаймонлигини, оилавий ва моддий аҳволини инобатга олиб, суддан енгиллик беришни сўраб кўрсатув берди.

Суд мажлисида жабрланувчининг қонуний вакили Х.Пардабоева қуйидагиларни, 2025 йил 4 август куни соат тахминан 16:00 ларда қизи Э.Умирзоқованинг телефон рақамидан нотаниш шахс қўнғироқ қилиб, қизи авто ҳалокатга учраганлигини, Олмалиқ шаҳар марказий шифохонасига келиши кераклигини айтганлигини, сўнг шифохонага борганида, қизи Э.Умирзоқова ҳушсиз ҳолда ётганлигини кўрганлигини, шифокорлар томонидан керакли муолажалар қилинганлигини, бироқ қизи автоҳалокат натижасида эсини йўқотганлигини, ҳозирда қизига етказилган моддий зарар қопланмаганлигини, шу сабабли судланувчидан унга етказилган 25.538.677 сўм моддий зарарни ундириб беришни ва судланувчига нисбатан қонуний чора кўришни сўраб кўрсатув берди.

Суд мажлисида тарафларнинг розилиги билан суд мажлисига келмаган жабрланувчи Э.Умирзоқованинг кўрсатуви ўқиб эшиттирилди.

Суд давлат айбловчисининг хулосасини, судланувчи, жабрланувчининг қонуний вакили кўрсатувларини эшитиб, судланувчи Б.Наурузовнинг содир қилган жинояти ҳодиса содир бўлган жойни кўздан кечириш баённомаси, фотоилова, Олмалиқ шаҳар тиббиёт бирлашмаси маълумотномаси, судга оид автотехника ва суд-тиббий экспертизалари хулосалари ҳамда жиноят ишида мавжуд бўлган Ўзбекистон Республикаси ЖПКнинг 95-моддаси тартибида текширилган ва баҳоланган бошқа объектив далиллар йиғиндиси билан тўлиқ тасдиқланади.

Суд, судланувчи Б.Наурузовнинг ҳаракатларини юридик квалификациясини муҳокама этиб, унинг ҳаракатлари дастлабки тергов органи томонидан Ўзбекистон Республикаси ЖК 266-моддаси 1-қисмида назарда тутилган яъни, транспорт воситасини бошқарувчи шахс томонидан транспорт воситалари ҳаракати ва улардан фойдаланиш хавфсизлиги қоидаларини бузиб, баданга оғир шикаст етказилишига сабаб бўлишда ифодаланган жиноят белгиларига кўра тўғри квалификация қилинган деб ҳисоблайди.
Ўзбекистон Республикаси Олий суди Пленумининг 03.02.2006 йилдаги “Судлар томонидан жиноят учун жазо тайинлаш амалиёти тўғрисида”ги 
1-сонли Қарорининг 3-бандида “Жиноят кодексининг 8,54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак” деб кўрсатилган.

Суд, судланувчи Б.Наурузовга нисбатан жазо тайинлашда унинг ҳаракатларида жазони оғирлаштирувчи ҳолатлар мавжуд эмаслигини, судланувчининг шахсини, оилавий ва моддий аҳволини жазони енгиллаштирувчи ҳолатлари деб баҳолаб, жиноятнинг хусусияти ва ижтимоий хавфлилик даражасини, иш бўйича жабрланувчига етказилган моддий зарар қопланмаганлиги ва унинг моддий зарарни ундириш, судланувчига нисбатан қонуний чора кўриш ҳақидаги талабини инобатга олиб, унга нисбатан модда санкцияси доирасида транспорт воситаларини бошқариш ҳуқуқидан маҳрум қилган ҳолда озодликдан чеклаш жазоси тайинлашни лозим топади.

Суд, йўл транспорт ҳодисаси натижасида жабрланувчига етказилган моддий зарарни муҳокама қилиб, судланувчи Б.Наурузовдан мазкур йўл транспорт ҳодисаси натижасида жабрланувчи Э.Умирзоқовага етказилган 25.538.677 сўм моддий зарарни ундиришни, манфаатдор томонларга судланувчи Б.Наурузовнинг жинояти натижасида етказилган моддий ва маънавий зарарни ундириш бўйича тегишли ҳужжатларни илова қилган ҳолда фуқаролик ишлари бўйича судга мурожаат қилиш ҳуқуқини тушунтиришни лозим топади.
Юқоридагиларга асосан, Ўзбекистон Республикаси ЖПКнинг 
454-457, 460, 462-463, 465-468, 471-473 моддаларига мувофиқ, суд
Ҳ У К М     Қ И Л А Д И:

Наурузов Бунёд Тохирович (Nauruzov Bunyod Toxirovich) Ўзбекистон Республикаси ЖКнинг 266-моддаси 1-қисмида назарда тутилган жиноятни содир этганликда айбли деб топилсин ва унга 2 (икки) йил муддатга транспорт воситаларини бошқариш ҳуқуқидан маҳрум қилган ҳолда 2 (икки) йил 6 (олти) ой муддатга озодликни чеклаш жазоси тайинлансин.

Озодликни чеклаш жазоси Тошкент вилояти, Олмалиқ шаҳар, Олмалиқовул МФЙ, Фурқат кўчаси, 11-уй, 43-хонада ўташ белгилансин.

Озодликни чеклаш жазосининг муддати судланувчи Пробация бўлимида ҳисобга қўйилган кундан бошлаб ҳисоблансин.

Озодликни чеклаш жазосини ижро қилиш Олмалиқ шаҳар ИИБ Пробация бўлимига юклатилсин.

Б.Наурузовга ҳукм қонуний кучга киргандан сўнг яшаш жойини иш, ўқиш вақти ва ишга, ўқишга бориш-келиш вақтидан ташқари қисмида тарк этмаслик, яшаш жойини ҳукм ижросини назорат қилувчи орган рухсатисиз ўзгартирмаслик, муайян жойларда кафе, бар, оммавий ва кўнгилочар тадбирлар ўтказиладиган жойларга бормаслик, спиртли ичимликлар истеъмол қилмаслик, 6 ой ичида жабрланувчига етказилган моддий зарарни қоплаш мажбуриятлари ва Ўзбекистон Республикаси ҳудудидан ташқарига чиқмаслик тақиқлари юклатилсин ва унга озодликни чеклаш тариқасидаги жазони ўташдан қасддан бўйин товлаган, шунингдек суд томонидан унинг зиммасига юкланган мажбуриятларни бажармаган тақдирда, суд озодликни чеклаш жазосининг ўталмай қолган муддатини бошқа турдаги жазо билан алмаштириши мумкинлиги тушунтирилсин.
Ўзбекистон Республикаси ЖКнинг 61-моддасига асосан тайинланган жазолар ҳар қайсиси алоҳида ижро этилсин.

Ҳукм қонуний кучга кирганидан сўнг Б.Наурузовга қўлланилган эҳтиёт чораси бекор қилинсин.

-судланувчи Б.Наурузовдан жабрланувчи Э.Умирзоқованинг фойдасига 25.538.677 сўм моддий зарар ундирилсин.

Манфаатдор томонларга судланувчи Б.Наурузовнинг жинояти натижасида етказилган моддий ва маънавий зарарни ундириш бўйича тегишли ҳужжатларни илова қилган ҳолда фуқаролик ишлари бўйича судга мурожаат қилиш ҳуқуқи тушунтирилсин.

Ҳукмдан норози тарафлар ҳукм эълон қилинган кундан эътиборан ўн сутка ичида, судланувчи ва жабрланувчи ҳукм нусхасини олган кундан эътиборан шу муддат ичида Тошкент вилоят суди апелляция инстанцияси судлов ҳайъатига, ҳукм қонуний кучга киргандан сўнг эса кассация инстанцияси судлов ҳайъатига шикоят бериш ёки протест келтиришга ҳақли.

Раислик қилувчи

